
Развіццё гімназічнай адукацыі на Полаччыне ў пачатку XX стагоддзя 

 

Бузо Н.М. 

 

Аналіз работы дарэвалюцыйнай гiмназii, якая з’яўлялася на працягу XIX - пачатку 

XX стагоддзя асноўным тыпам сярэдняй агульнаадукацыйнай навучальнай установы, 

выкарыстанне вопыта яе дзейнасці, устанаўленне пераемнасці з лепшымі традыцыямі 

гімназічнай адукацыі - невычэрпная крыніца ўдасканальвання школы. Увага да 

канкрэтных формаў, метадаў i сродкаў адукацыі i выхавання, якія падцвердзілі сваю 

здатнасць i эфектыўнасць у шматгадовай практыцы гімназічнай адукацыі, дазваляе 

пашырыць магчымасці работы школы на Беларусі. Даследванне дзейнасці навучальных 

ўстаноў з’яўляецца комплекснай сістэмай павышэння агульнаадукацыйнага і культурнага 

ўзроўню насельніцтва [2, c. 38]. 

Гімназічная адукацыя на Полаччыне мае сваю гісторыю і традыцыі, яна развівалася 

ў агульнаеўрапейскім кантэксце i адпавядала аналагічнаму навучанню ў Еўропе. Так, на 

прыкладзе Полацкай мужчынскай i Полацкай жаночай гімназій, якія працавалі на пачатку 

XX стагоддзя, можна скласці суцэльнае ўяўленне пра гімназію, як тып сярэдняй 

навучальнай установы. 

Асновай для работы паслужыла вывучэнне дакументаў i матэрыялаў аб дзейнасці 

Полацкай мужчынскай i жаночай гімназій, што дазволіла раскрыць асаблівасці 

гімназічнай адукацыі на Беларусі. У цэлым, гімназія, якая на працягу мнoгix гадоў 

з’яўлялася важным звяном у адукацыйнай сістэме, прыцягвала ўвагу многіх даследчыкаў. 

На Беларусі першыя жаночыя гімназіі пачалі працаваць у чатырох губернскіх 

гарадах: Магілёве, Мінску, Гродна i Віцебску. У адрозненні ад жаночых гімназій 

цэнтральных губерній імперыі, беларускія гімназіі мелі шэраг спецыфічных асаблівасцей. 

Адметнае становішча жаночых гімназій Беларусі было замацавана ў спецыяльна 

распрацаваным для мясцовых жаночых навучальных устаноў Палажэнні ад 26 траўня 1869 

г. Зацверджанае ў 1870 г. “Палажэнне аб жаночых гімназіях i прагімназіях МНА” на 

навучальныя ўстановы Беларусі не распаўсюджвалася. Жаночыя гімназіі Беларусі 

ставіліся пад больш жорсткі кантроль губернскай адміністратыйнай улады, у той момант, 

як расійскія гімназіі кіраваліся мясцовымі ўладамі [3, c. 59].  

Асаблівую цікавасць пры вывучэнні гісторыі гімназічнай адукацыі адзначанага 

перыяду прадстаўляе Полоцкая жаночая гімназія, якая пачала сваю дзейнасць з 1 

студзеня 1903 г. згодна загада імператара ад 1 кастрычніка 1902 г. Святкаванні па 

выпадку адкрыцця гімназіі адбыліся 8 студзеня 1903 г. Гімназія размяшчалася ў будынку, 

які арэндаваўся ў Багаяўленскага манастыра. На жаль, гэтая пабудова не захавалася, але 

вядома, што яна знаходзілася на ўсходзе ад Багаяўленскага сабора. Паміж манастыром i 

В.Ф. Рульковіус быў заключаны кантракт, па ўмовах якога галоўная наглядчыца гімназіі 

здымала ўвесь ніжні ярус манастырскага корпусу, чатырохпакаёвую кватэру разам з 

кухняй, у якой раней размяшчалася царкоўна-прыхадская школа, тэрмінам на шэсць 

гадоў. За арэнду кватэры манастыр штогод атрымліваў 1800 рублёў. У каменным доме, які 

арэндаваўся ў манастыра, знаходзілася сем асноўных класаў гімназіі, канцылярыя, 

бібліятэка i кватэра галоўнай наглядчыцы. На працягу свайго існавання гімназія імкнулася 

пабудаваць уласны будынак [1, c. 28].  

Пры адкрыцці гімназііў 1903 г. гарадское кіраўніцтва абавязвалася ўзяць на сябе 

патрэбы гімназіі аплочваць арэнду памяшкання, замест гэтага за гарадской казной 

цягнуліся штогадовыя нядоімкі. Разам з жыхаркамі Полацка навучаліся ў гімназіі i 

прыезжыя дзяўчаты. Больш заможныя гімназісткі трымалі свае ўласныя пансіёны альбо 

кватэры. Адносна пражывання выхаванак маюцца звесткі ў справаздачы Полацкай 

жаночай гімназіі  за 1910 г.: «Пансиона, общежития или общих ученических квартир 

при гимназии в отчётном году не было. Все ученицы проживали у своих родителей и 

родственников, или же на частных квартирах по избранию своих родителей и 

опекунов». 

Галоўным сродкам фінансавых даходаў гімназіі з’яўлялася плата за навучанне. 

Некалькі гадоў запар (з 1906 па 1913г.) гэтая сума заставалася аднолькавай i складала 55 

рублёў з выхаванак падрыхтоўчага класса і 65 рублёў - з вучаніц 1-7 класаў. Год у 

спецыяльным 8 педагагічным класе абыходзіўся бацькам гімназістак у 80 рублёў. Варта 

дадаць, што з вучаніц, якія вывучалі закон іўдзейскай веры, бралася дадатковая плата ў 

памеры 5 рублёў на год, пры тым што вучаніцы іўдзейскага веравызнання складалі каля 

50% адагульнай колькасці гімназістак. Гэта прыносіла дадатковы нядрэнны даход у казну 

гімназіі [6, c. 290]. 

Фундаментальная i вучнёўскія бібліятэкі на 1910 г. налічвалі 1542 назвы i 3361 

том. У сярэднім на ўтрыманне i папаўненне фондаў бібліятэк гімназія траціла каля 400 

рублёў у год. У параўнанні з арэндай памяшканняў гэта быў невялікі артыкул выдаткаў. 

У адрозненне ад жаночай гімназіі, якая стваралася на базе існуючай жаночай 

вучэльні пад кіраўніцтвам В.Ф. Рульковіус, Полацкая мужчынская гімназія такога 

папярэдніка не мела, таму для яе адкрыцця трэба было правесці значную падрыхтоўчую 

работу па стварэнні ўстановы ў вельмі сціплыя тэрміны. 

1 чэрвеня 1914 г. на пасаду дырэктара гімназіі быў прызначаны Аляксей Сяргеевіч 

Еленеў, які ў сваёй перапісцы адзначае «особенно сердечное отношение к делу 

учреждения и устройства гимназии» пратаірэя Д.Я. Гнядоўскага, настаяцеля 

Мікалаеўскага собора [1, c. 28]. 

А.С. Еленеў скончыў прыродазнаўчае аддзяленне фізіка-матэматычнага факультэта 

Санкт-Пецярбургскага ўніверсітэта і з 1878 г. займаўся выкладчыцкай дзейнасцю. Перад 

прызначэннем у Полацк ён займаў пасаду дырэктара рэальнага вучылішча ў г. Холмску 

(Пскоўская губерня), меў чын стацкага дарадцы, што згодна табелю аб рангах адпавядала 

чыну генерал-маёра. Назначэнне дырэктарам Полацкай мужчынскай гімназіі было для А. 

С. Еленева службовым павышэннем. 

Прыбыўшы ў Полоцк, з канца ліпеня да 20 жніўня 1914 г., ён вёў актыўнае 

ліставанне з кіраўніцтвам Віленскай навучальнай акругі, адказваў на пытанні будучых 

вучняў і іх бацькоў, пісаў запыты адносна вучэбных праграм, вырашаў пытанні аб згодзе 

на сумяшчальнасць выкладчыкаў, займаўся размяшчэннем заказаў на друкаванне бланкаў і 

іншых неабходных папер. 

24 ліпеня 1914 г. у друкарні М. Фейпнава былі надрукаваны аб’явы аб прыёме 

прашэнняў у 1-я i 2-я класы Полацкай мужчынскай гімназіі на 1914/1915 навучальны год. 

Менавіта ў такім складзе i адчынялася гімназія. Складаная сітуацыя была з памяшканнямі. 

Для яе першапачаткова прызначаўся дом Ф.І. Стэфановіча. Будынак быў адрэстаўраваны i 

прыведзены ў гатоўнасць. Але гэтае памяшканне з 30.07.1914 г. было занята праходзячымі 

войскамі ў сувязі з падзеямі Першай сусветнай вайны. На нейкі час прытуліць гімназію 

згадзілася Полацкая настаўніцкая семінарыя. Менавіта там 8 i 9 жніўня праводзіліся 

ўступныя іспыты ў гімназію, і з 20 жніўня 1914 г. пачаліся заняткі. 

Менш чым праз два тыдні пасля пачатку работы  Полацкай мужчынскай гімназіі ёй 

прыйшлося пераехаць з будынка Полацкай настаўніцкай семінарыі ў дом Стэфановіча. 

Свой другі навучальны год гімназіі прыйшлося пачынаць далёка ад Полацка, таму 

што ў жніўні 1915 г., у сувязі з германскім прарывам фронту і адсутнасцю памяшканняў, 

Полацкай мужчынская гімназія, як і iншыя навучальныя ўстановы Полацка, выехала ў 

эвакуацыю. У 1915/1916 навучальным годзе яна працавала ў Яраслаўлі ў памяшканні 

Яраслаўскай рэальнай вучэльні, у складзе трох класаў. 3 гімназіяй пераехала меншая 

палова вучняў, толькі 30 чалавек [5, c. 208].  

У жніўні 1916 г. гімназія вярнулася ў Полацк. Пасля вяртання ў 1916/1917 

навучальным годзе яна ў складзе чатырох класаў размясцілася ў доме Шпакава па вуліцы 

Верхне-Пакроўскай. Будынак быў нязручным для працы, i наступны 1917/1918 

навучальны год вучні Полацкай мужчынскай гімназіі займаліся ў будынку № 4 па Ніжне-

Пакроўскай вулщы, у якім знаходзілася першая вышэйшая пачатковая вучэльня [8, c. 122].  

Нягледзячы на агульныя цяжкасці ваеннага часу, на ўсе праблемы, якія былі 

звязаны са шматлікімі пераездамі, кіраўнік i выкладчыкі гімназіі прыкладалі шмат 

намаганняў, каб зрабіць навучальны працэс паўнацэнным.  

У 1914/1915 навучальным годзе гімназія працавала ў складзе двух класаў. На 1 

студзеня 1915 г. колькасць вучняў складала 74 чалавекі. Навучанне было платнае, 60 

рублёў на год. Аднак, больш за 30% навучэнцаў вызваляліся ад аплаты.  

На прыкладзе дзейнасці дзвюх Полацкіх гімназій, мужчынскай i жаночай, можна 

смела канстатаваць, што дапамогай грамадскіх дабрачынных арганізацый карысталася 

выключна мужчынская гімназія. Так, фонд стыпендый папаўняўся за кошт ахвяраванняў 

забяспечаных сясцёр міласэрнасці Георгіеўскага шпіталя апостала Лайолы, сыны i мужы 

якіх загінулі на вайне. Дапамогу гімназістам латышскай нацыянальнасці аказвала 

таварыства “Латышы”. Распаўсюджанай формай матэрыяльнай падтрымкі гімназій 

з’яўлялася дзейнасць Таварыства ўзаемадапамогі навучэнцам гімназіі. Існавала i 

працавала такое таварыства i ў Полацку. На першых этапах сваёй дзейнсці Полацкая 

жаночая гімназія разлічвала і атрымлівала дапамогу ад Таварыства, але з 1913 г. гімназія 

яе пазбавілася. Для сваёй дабрачыннай дзейнасці Таварыства ўзаемадапамогі абрала 

мужчынскую гімназію. 

У большасці выпадкаў гімназічныя настаўнікі не з’яўляліся ініцыятарамі 

павелічэння аплаты за адукацыю. “Палажэннем аб збіранні аплаты за адукацыю у 

вышэйшых i сярэдніх навучальных установах” дазваляла вызваляць ад аплаты 10% 

навучэнцаў. Аднак, колькасць казеннакоштных гімназістаў была значна вышэйшай за 

дазволеную. У першым паўгоддзі 1910 г. педагагічнай радай Полацкай жаночай гімназіі 

ад аплаты за навучанне было вызвалена 13% ад агульнай колькасці вучаніц [6, c. 298]. Са 

зместу пратаколаў паседжанняў вядома, што ў 1910 г. было вызвалена ад аплаты 46 

вучаніц, у тым ліку 13 дачок настаўнікаў, 31 вучаніцу з малазабяспечаных сем’яў i 2 

выхаванак, унучак удзельнікаў Севастопальскай бітвы. 

Аналізуючы канфесійны склад навучэнцаў гімназій, адзначым, што ў іх навучаліся 

прадстаўнікі розных канфесій: праваслаўнага, каталіцкага, лютэранскага, іўдзейскага 

веравызнання, мусульмане, стараабрадцы. Разам з тым сярод ix пераважалі дзяўчаты i 

хлопцы праваслаўнага i іўдзейскага веравызнання, што адлюстроўвае канфесійны склад 

гараджан. Так, у 1903/1904 навучальнам годзе вучаніцы праваслаўнага веравызнання 

складалі 35,8%, іўдзейскага - 50,2% [9, c. 23]. 

Колькасць вучаніц у жаночай гімназіі часам дасягала 350 чалавек, сярод якіх  

пераважалі прадстаўніцы гарадскіх станаў. На 1.01.1904 г. сярод гімназістак дзеці дваран i 

чыноўнікаў складалі 29,4%, духавенства - 3%, гарадскіх станаў- 63,4%, сельскіх - 2,3%.  

Колькасць вучняў мужчынскай гімназіі на пачатак яе адкрыцця складала 302 

навучэнца. Сярод ix былі прадстаўнікі розных канфесій i станаў, у тым ліку праваслаўныя 

– 111 чал., каталікі - 7 1ч ал . ,  іўдзейскага веравызнання – 112 чал.  

3 мэтай павышэння якасці гімназічнай адукацыі вышэйшае i акруговае школьнае 

кіраўніцтва, нягледзячы на адчувальны недахоп педагогаў, выказала патрабаванне 

абавязковай для гімназічных настаўнікаў універсітэцкай адукацыі [9, c. 24].  

Цыркуляр дэпартамента народнай асветы ад 29 ліпеня 1916 г. строга размяркоўваў 

пасады ў гімназіях адносна ўзроўню адукаванасці педагога. Так, галоўнай наглядчыцай 

жаночай гімназіі магла быць абрана асоба толькі з вышэйшай адукацыяй, у званні 

настаўніцы сярэдніх класаў, якая мае вопыт у вучэбна-выхаваўчай дзейнасці не менш за 

пяць год. Усе пятнаццаць год існавання жаночай гімназіі гэтую пасаду займала Рульковіус 

Вельгельміна Фёдараўна, выпускніца Кембрыджскага ўніверсітэта. Яна доўгія гады 

з’яўлялася ўтрымальніцай вышэйшай вучэльні, з якой i пачынаецца гісторыя Полацкай 

жаночай гімназіі. У абавязкі галоўнай наглядчыцы ўваходзіла наведванне ўрокаў 

настаўнікаў, ацэнка ix педагагічных уменняў i метадаў. Але галоўным яе клопатам было 

сачыць за паводзінамі гімназістак, ix ахайнасцю, парадкам i духоўным выхаваннем. 

Галоўная наглядчыца з’яўлялася другой асобай у гімназіі, першай памочніцай дырэктара 

гімназіі [7, c. 217].  

Служачых ў гімназіі к 1 студзеню 1911 г. было 32 человекі, сярод іх 13 

выкладчыкаў (6 мужчын і 7 жанчын). Дзве выкладчыцы падрыхтоўчага класу 

выконвалі абавязкі класных надзіральніц. Усяго іх было 8, адна з іх была галоўнай. 

Першым дырэктарам жаночай гімназіі быў Я.Л. Смірноў, пасля гэтую пасаду займаў К.Г. 

Ціхаміраў. Міхаіл Хрыстафоравіч Сакалоў быў апошнім дырэктарам гімназii. Сярод 

выкладчыкаў гімназіі можна сустрэць імёны выкладчыкаў настаўніцкай семінарыі і 

кадэцкага корпусу: М. Ласковіча, М. Бадзея, І. Мансветава і інш. 

Дзейнасць кіраўніка гімназіі адлюстроўвалася ў наступным: кіраўніцтва вучэбна – 

выхаваўчымі справамі; своечасовае задавальненне гаспадарчых патрэб; кіраўніцтва ў 

паседжаннях педагагічнай рады і выкананне яго пастаноў; наведванне вучэбных заняткаў і 

назіранне за правільнасцю выкарыстання настаўнікамі прыёмаў выкладання;  кантроль за 

дакладным выкананнем праграм па кожнаму прадмету; вядзенне афіцыяльнай перапіскі з 

рознымі ўстановамі і кантроль выдаткавання належачых гімназіі сум. 

У абавязкі наглядчыц ўваходзіла галоўным чынам выхаванне гімназістак, а не ix 

адукацыя. Яны прысутнічылі на ўcix уроках, назіралі за паводзінамі, уважлівасцю вучаніц 

падчас заняткаў, штотыднёва наведвалі бацькоў вучаніц, сачылі за выбарам кніг для 

пазакласнага чытання. Закон дазваляў займаць гэтую пасаду хатнім настаўніцам i 

настаўніцам вышэйшай пачатковай вучэльні [4, c. 70].  

У гімназіях працавалі спецыялісты як з вышэйшай, так і  з сярэдняй адукацыяй, 

але менавіта гэты пункт вызначаў заробак настаўніка.  

Педагагічная рада гімназіі  займалася вучэбна – выхаваўчымі і 

гаспадарчымі справам ўстановы. На паседжаннях педрады вырашаліся пытанні аб 

вызваленні выхаванак ад платы за навучанне, аб набыцці кніг і вучэбных 

дапаможнікаў, аб прыёме вучаніц у класы, гутарылі аб іх паспяховасці, вызначалі час 

і графік правядзення іспытаў. 

У гімназіях у навучальным працэсе выкарыстоўвалася розныя формы навучання. 

Асноўная форма арганізацыі навучання - класна-урочная - была зацверджана ўставам 

Віленскай навучальнай акругі 1803 г.  

Заняткі ў гімназіі праходзілі ў адну смену, працягласць урокаў складала 55 хвілін, 

перапынкаў– 5 хвілін. Пасля трэцяга ўрока гімназісткі ўcix класаў адпачывалі на вялікім 

перапынку (25 хвілін). Заняткі ва ўcix класах праходзілі яшчэ i ў суботу. 

Кожны з гімназістаў напрыканцы навучальнага года атрымоўваў ведамасць аб 

паспяховасці і паводзінах, дзе пералічваліся ўсе дысцыпліны з гадавой адзнакай і балам за 

іспыты. У ведамасці адзначалася колькасць прапушчаных заняткаў у кожнай чвэрці. 

Прапускаць урокі забаранялася. Вучаніцы мелі права прапускаць заняткі толькі па 

прычыне захворвання, сямейныя абставіны тлумачыліся бацькамі ў пісьмовым выглядзе. 

Выходзіць самавольна з класа таксама забаранялася. Правілы строга вызначалі знешні 

выгляд вучняў i форму звароту да настаўнікаў. Як i на сеняшні дзень, у кожнага гімназіста 

быў свой дзённік, куды заносіліся адзнакі i заўвагі аб паводзінах [5, c. 349].  

Прадметы, якія выкладаліся ў гімназіях, падзяляліся на абавязковыя i 

неабавязковыя. У жаночай гімназіі да абавязковых адносіліся закон Божы, руская мова  

славеснасць, матэматыка, геаграфія, прыродазнаўчая гісторыя, гісторыя, фізіка, 

педагогіка, чыстапісанне. Курс па нямецкай, французскай мовах i гігіене быў 

неабавязковым.  

Найбольшая ўвага ў гімназіях надавалася вывучэнню рускай мовы i славеснасці. 

Паводле пункта 19 правіл паводзін для вучаніц Полацкай жаночай гімназіі, у сценах 

гімназіі i ў грамадскіх месцах дазвалялася размаўляць толькі на рускай мове. Пытанне аб 

ператварэнні беларускіх гімназій у нацыянальную навучальную ўстанову ўпершыню было 

пастаўлена толькі ў жніўні 1917 г. на педагагічнай радзе настаўнікаў сярэдніх школ. 

Аднак i тады ўсе гэтыя прапановы былі адхілены на той падставе, што існаванне 

беларускай мовы як літаратурнай адмаўлялася. 

Самай цікавай i любімай для гімназістаў як жаночай, так і мужчынскай гімназій, 

заставалася такая форма арганізацыі навучальнага i выхаваўчага працэса як экскурсія.  

Настаўнікі Полацкай мужчынскай гімназіі мэты экскурсіі фармулявалі наступным 

чынам: “Экскурсіі праводзяцца для ўсебаковага вывучэння навучэнцамі нашай Айчыны... 

глыбокага развіцця ix патрыятызму, ix прыродазнаўча-геаграфічнага развіцця”. Экскурсіі 

звычайна пpaвoдзiлicя восенню i вясной. Экскурсія разглядалася яшчэ як сродак 

замацавання вучэбнага матэрыялу, які быў першапачаткова вывучаны ў класе. Статут 

навучальных устаноў рэкамендаваў педагогам уключаць экскурсіі ў навучальны працэс. 

Між тым арганізацыя вучнёўскіх экскурсій дoўгiя часы з’яўлялася добраахвотнай справай 

выкладчыкаў [6, c. 297]. I толькі ў XX ст. экскурсii cтaлi абавязковай формай выхаваўчай 

работы. 

Штогод у Полацкай жаночай гімназіі арганізоўвалась не менш за дзве абавязковыя 

экскурсіі. Так, у 1910 г. разам з выкладчыкам славеснасці i гісторыі І. Даўговым i пад 

наглядам дзвюх класных дам для 20 вучаніц старэйшых класаў было арганізавана дзве 

экскурсіі. Спачатку ў Kieў, Палтаву, Ялту, Адэсу, Феадосію, Харкаў, Курск i Смаленск, 

потым – у Вільню,  на выставу творчых вучнёўскіх  работ, арганізаваную 

Упраўленнем Віленскай нвучальнай акругі. 

У школьным выхаванні бачыўся складаны працэс развіцця i фармавання асобы ў 

працэсе класных i пазакласных заняткаў. Паўсядзённая выхаваўчая работа з’яўлялася 

абавязковай для гімназічных выкладчыкаў. Выхаванне не аддзялялася ад адукацыі. Па 

меркаванню дарэвалюцыйных педагогаў, менавіта “за вучэбным прадметам настаўнікамі 

прызнавалася маральная сіла, якая галоўным чынам i павінна выхоўваць”. На працягу 

ўсёй гісторыі гімназічнай адукацыі настаўнікаў педагагічнай практыцы прымянялі адны i 

тыя ж метады выхавання. У педагогоў жаночай і мужчынскай гімназій самымі 

папулярнымі метадамі былі кантроль, перакананне, заахвочванне і пакаранне [5, c. 412].  

Правілы паводзін для гімназістаў былі аднолькава строгімі. Паводзіны гімназістак 

на вуліцы, у іншых грамадскіх месцах, катанне на лодках, вяртанне ix дадому пасля 

заняткаў, амаль кожны крок падлягаў кантролю педагогоў i замацоўваўся артыкуламі 

правіл. Знаходзіцца на вуліцы вучням дазвалялася толькі да васьмі гадзін летам, i да шасці 

- зімою. Наведваць тэатры, кавярні, кандзіцерскія вучаніцам дазвалялася толькі з дазволу 

галоўнай наглядчыцы i ў суправаджэнні бацькоў. I ў сценах гімназіі, i за яе межамі 

вучаніца павінна насіць карычневую сукенку простага крою,  фартух чорнага колеру, які ў 

святочныя дні змяняўся на белы. Прычоска вучаніцы павінна адрознівацца прастатой i 

адсутнасцю стужак. Упрыгожванні строга забараняліся. Уступаць у грамадскія аб’яднанні, 

удзельнічаць у маніфестацыях, публічных шэсцях, роўна як i арганізоўваць публічныя 

спектаклі, сходы, нават з дабрачыннымі памкненням забаранялася пад пагрозай 

выключэння з гімназіі. Не дазвалялася вучням браць кнігі для чытання ад малавядомых 

асоб без дазволу наглядчыцы. Kaлі гімназістка вярталася з зімовых альбо летніх вакацый, 

яна прадстаўляла паперу, дзе бацькі павінны адзначыць дзень i час яе выезду з дому. 

Амаль заўсёды гімназісты мужчынскай гімназіі былі павінны насіць форменнае 

паліто, якое зашпільвалася на ўсе гyзікi. Без паліто дазвалялася хадзіць толькі ў белым 

касцюме. Пад час вакацый вучань, які выязджаў дадому, атрымліваў асабісты квіток, у 

якім дырэктар гімназіі адзначаў час яго ад’езду [2, c. 65].  

Актыўна да ўдзелу ў працэсах школьнай адукацыі i выхавання прыцягваліся бацькі 

навучэнцаў Полацкай мужчынскай гімназіі. Асноўнай формай супрацоўніцтва бацькоў i 

школы сталі гімназічныя бацькоўскія камітэты.  

Выхаванне патрыятызму ў навучэнцаў, менавіта беларускіх гімназій, аб’яўлялася 



6 

 

ўладамі задачай дзяржаўнага i палітычнага значэння. 

Змест i формы выхаваўчай работы вызначаліся цыркулярнымі распараджэннямі 

папячыцеля Віленскай навучальнай акругі, які ставіў задачы выхавання маладога 

пакалення ў духу вернасці рускай праваслаўнай царкве i адданасці самадзяржаўнаму ладу. 

“Нават выкладанне элементаў прыродазнаўства, збіранне і афармленнне калекцый па 

батаніцы і заалогііў сярэдніх навучальных установах павінны былі, -  як пісаў адзін з 

аўтараў артыкулаў часопіса Віленскай вучэбнай акругі, - навучыць дзяцей пазнаваць 

прыроду з тым, каб яны пранікліся бязмежнай любоўю і ўдзячнасцю да яе творца” [5, c. 

324].  

У гімназіях асобая ўвага надавалася маральнаму выхаванню. Аснову маральнасці 

складала хрысціянства. 3 1803 г. статут Віленскай навучальнай акругі паступова ўводзіў у 

якасці сродка маральна-рэлігійнага выхавання абавязковае вывучэнне Закона Божага. 

Нягледзячы на тое, што ў жаночай гімназіі выхоўваліся прадстаўніцы розных канфесій, у 

правілах адзначаны толькі абавязкі вучаніц праваслаўнага веравызнання. “Вучаніцы 

праваслаўнага веравызнання абавязаны наведваць грамадскія багаслужэнні ў святочныя i 

выхадныя дні”. Паводзіны ў храме таксама жорстка рэгламентаваліся. Штогод на першым 

тыдні Вялікага посту вучаніцы павінны спавядацца i прадставіць у гімназію пасведчанне 

свайго духоўніка [7, c. 238]. Кожны занятак пачынаўся i заканчваўся кароткай малітвай, 

чытанне якой уваходзіла ў абавязкі дзяжурнай вучаніцы. Спазняцца на малітву не 

дазвалалася. 

У Полацкай мужчынскай гімназіі адзнака па Закону Божаму складалася з трох 

частак: за nocпexi, за стараннасць i за ўвагу. Але, бадай, самым эфектыўным сродкам 

выхавання міласэрнасці i спачування ў навучэнцаў гімназіі з’яўлялася прыцягненне ix да 

аказання матэрыяльнай дапамогі бедным i абяздоленым. Так, вучні мужчынскай гімназіі ў 

1915 г. ахвяравалі Чырвонаму Крыжу невялікую суму грошай і перадалі падарункі для 

батальёна гвардзейскага экіпажа князя Шырынскага-Шахматава. Але заклад эфектыўнасці 

любой выхаваўчай работы - прыклад самога настаўніка. Кожны месяц выкдадчыкі 

мужчынскай гімназіі ахвяроўвалі 1% свайго заробку Чырвонаму Крыжу. Але дабрачынная 

дзейнасць педагогаў была больш шырокай i значнай [8, c. 124]. “Настаўнікі Полацкай 

мужчынскай гімназіі пры лазарэтах №4 i №5 абшчыны Святога Геогрія i ў палявых 

шпіталях №226 i №236 з 15 чэрвеня да 28 жніўня 1915 г. арганізавалі 38 чытанняў i размоў 

рэлігійна-маральнага i грамадскага зместу па Закону Божаму, рускай літаратуры, 

геаграфіі, прыродазнаўству, сельскай гаспадарцы”. Свае лекцыі выкладчыкі суправаджалі 

дэманстрацыяй наглядных дапаможнікаў. 

Традыцыйным для Полацкай мужчынскай гімназіі быў удзел гімназістаў у аказанні 

матэрыяльнай дапамогі вучням з маламаёмасных сем’яў. Часцей за ўсё фонд гімназіі 

папаўняўся за кошт сродкаў, выручаных ад арганізацыі літаратурных  і музычных 

вечарын, спектакляў. Так, сіламі гімназістаў i пры дапамозе выкладчыкаў 9 верасня 1916 

г. у горадзе быу арганізаваны канцэрт на карысць фонда Полацкай мужчынскай гімназіі на 

выхаванне cірот рускіх вайскоўцаў. У праграме канцэрта былі заяўлены скрыпка, раяль, 

песні Ізы Крэмер. Былі выкананы творы Скрабіна, Рымскага-Корсакава. Атрыманыя 

грошы з продажу квіткоў, праграмак, ахвяраванняў i працы буфета, у памеры 2542 рублёў 

пайшлі на набыццё абутку, вопраткі i падручнікаў для гімназістаў з бедных сем’яў па 

прычыне таго, што сярод вучняў не было сірот рускіх вайскоўцаў [2, c. 98]. На канцэрт 

былі запрошаны першыя людзі горада, чыноўнікі i купецкая знаць. Іх ахвяраванні 

адзначаліся ў асобным cпice. Так, упаўнаважаны Ўсерасійскага саюза гарадоў аказаўся 

самым шчодрым з ycix, хто сабраўся, i не пашкадаваў грошай. 

Такім чынам, формы выхаваўчай работы на працягу існавання гімназіі амаль не 

змяніліся, не было прынцыповых адрозненняў у працэсе выхавання ў мужчынскай i 

жаночай гімназіях. Але сярод дамінуючых тэндэнцый развіцця гімназічнай адукацыі на 

Беларусі на пачатку XX ст. нельга не заўважыць пашырэння выхаваўчых функцый 

гімназій, вылучэнне вядучых накірункаў выхаваўчай работы, такіх як маральны, 

патрыятычны, эстэтычны i працоўны.  

У снежні 1918 г., пасля вызвалення Полацка ад нямецкай акупацыі, у горадзе 

пачалі адчыняцца савецкія працоўныя школы на базе былых усесаслоўных навучальных 

устаноў. Новыя органы адукацыі займаліся пытаннямі стварэння новай школы. Згодна 

рашэння аддзелу народнай адукацыі Полацкай павятовай рады жаночая гімназія, была 

пераўтворанаў 1-ую савецкую адзіную працоўную школу 1-й і 2-й ступені. 30 снежня 1918 

г. адбылося паседжанне школьнай рады Полацкай жаночай гімназіі, на якой было 

вырашана прысвоіць гімназіі найменаванне «Первая советская единая трудовая школа 

двух ступеней» і зацверджана Палажэнне аб працоўнай школе [7, c. 296]. 

У студзені 1919 г. у Полацку адбыўся Настаўніцкі з’езд, на якім вырашаліся 

пытанні рэарганізацыі навучальных устаноў на падставе дэкрэта Савецкага ўрада ад 16 

кастрычніка 1918 г., i Полацкая мужчынская гімназія была рэфармавана ў 6-ю савецкую 

школу, заняткі ў якой пачаліся 10 лютага 1919 г. [8, c. 179]. 

Такім чынам, на прыкладзе Полацкай мужчынскай i Полацкай жаночай гімназій 

магчыма вызначыць пэўныя асаблівасці i агульныя тэндэнцыі развіцця зместу гімназічнай 

адукацыі на Полаччыне  на пачатку XX ст. Сярод найбольш уплывовых можна адзначыць 

наступныя: рост папулярнасці гімназічнай адукацыі сярод шырокіх слаёў насельніцтва, 

што падцвердзіў аналіз сацыяльнага складу дзвюх гімназій; развіццё актыўнага 

супрацоўніцтва школы  i грамадства; паступовае пераўтварэнне элітарнай гімназіі ў больш 

масавую школу з захаваннем высокай якасці вучэбна-выхаваўчай работы; зацверджанне ў 

педагогіцы i грамадстве погляду на якасць работы настаўніка як на вырашальны фактар 

прадукцыйнасці педагагічнага працэсу. 

